
«Անմաքս առևտրի խանութի տիրապետողների ռեեստրում ընդգրկվելու նպատակով նախաորակավորման կարգը սահմանելու մասին» Հայաստանի Հանրապետության կառավարության որոշման ընդունման

1. Ընթացիկ իրավիճակը և խնդիրները

2022թ․ հոկտեմբերի 17-ին ուժի մեջ է մտել Մաքսային կարգավորման մասին թիվ  ՀՕ-353-Ն օրենքը, որի 284-րդ հոդվածի 2-րդ մասով անմաքս առևտրի խանութի տիրապետողների ռեեստրում ընդգրկվելու համար սահմանված է Կառավարության որոշմամբ սահմանված կարգով նախաորակավորված լինելու պայման, ինչի կապակցությամբ մշակվել և շրջանառության մեջ է դրվում  համապատասխան որոշման նախագիծը:
 Մշակված նախագծով սահմանվում են նախաորակավորման այն չափանիշները, որոնց պետք է համապատասխանեն անմաքս առևտրի խանութի տիրապետողների ռեեստրում ընդգրկվելուն հավակնող անձինք, ինչպես նաև սահմանվել է անմաքս առևտրի խանութի տիրապետողների ռեեստրում ընդգրկման բոլորովին նոր ընթացակարգ՝ մրցույթի տարրերով։ Մասնավորապես, առաջարկվում է հիմնել հանձնաժողով, որը կիրականացնի անմաքս առևտրի խանութի տիրապետողների ռեեստրում ընդգրկվելու հավակնություն ունեցող սուբյեկտների ենթադրյալ գործունեության նախնական գնահատում՝ առկա առաջարկներից ընտրելով լավագույններին, ինչից հետո միայն ընտրված լավագույն առաջարկները իրականություն դառնալու հնարավորություն կստանան: 
Անմաքս առևտրի խանութների գործունեության համար հասանելի կամ նախատեսված սահմանափակ տարածքը (պետական սահմանի անցման կետերի մաքսային հսկողության գոտիները) վարձակալելը կամ այդպիսի տարածքին տիրապետելը անմաքս առևտրի խանութների ռեեստրում գրանցման համար պարտադիր պայման է և, մինչև Մաքսային կարգավորման մասին թիվ  ՀՕ-353-Ն օրենքը ուժի մեջ մտնելը գործած իրավակարգավորումների համաձայն, անուղղակիորեն ստեղծվել էր մի իրավիճակ, երբ հիշատակված ռեեստր ընդգրկվելու համար կարող էր դիմել միայն տնտեսվարող այն սուբյեկտը, ով տիրապետման կամ տնօրինման իրավունք է ձեռք բերել այդպիսի տարածքի նկատմամբ, սակայն այդ տարածքի վարձակալության կամ այլ իրավունքի ձեռքբերման գործընթացում որևէ կերպ հաշվի առնված չէր այդ տարածքում տվյալ անձի կողմից անմաքս առևտրի խանութի գործունեության կազմակերպման իրական կարողությունը, այդ թվում՝ պատշաճ մաքսային հսկողություն իրականացնելու համար անհրաժեշտ պայմանների ապահովման կարողությունը տվյալ անձի կողմից: 
Վերոգրյալի արդյունքում ստեղծվում էր մի իրավիճակ, երբ ռեեստրում ընդգրկվելու հայտի ներկայացման պահին տարածքի վարձակալումն արդեն իսկ տեղի ունեցած փաստ էր, և անգամ հայտի մերժման դեպքում, տվյալ տարածքում որևէ այլ անձի կողմից անմաքս առևտրի խանութի գործունեության կազմակերպման հայտ ներկայացվել չէր կարող, քանի որ տարածքն արդեն իսկ վարձակալված էր: Անուղղակիորեն ստացվում էր, որ այդ տարածքում անմաքս առևտրի խանութի գործունեություն կարող է կազմակերպել միայն և բացառապես տարածքի վարձակալը, այսինքն՝ տարածքի վարձակալությունն է եղել այն անկյունաքարը, որով որոշվել է անմաքս առևտրի խանութի կազմակերպչի անձը, իսկ մնացած պայմանների ապահովումը վերածվել էր զուտ տեխնիկական գործընթացի: 
Որոշման նախագծով փոփոխվում է գործողությունների հաջորդականությունն ու տրամաբանությունը՝ սահմանելով, որ անմաքս առևտրի խանութի կազմակերպման նպատակով պետական կամ համայնքային անշարժ գույքի վարձակալության մրցույթին կարող են մասնակցել միայն խնդրո առարկա որոշմամբ սահմանված կարգով նախաորակավորում ունեցող իրավաբանական անձինք՝ միևնույն ժամանակ մրցակցային դաշտ ապահովելով նախաորակավորման արդյունքում հավակնություններ ունեցող սուբյեկտների համար: Այլ կերպ ասած՝ նախաորակավորման միջոցով նախ հաստատվում է անձի՝ անմաքս առևտրի խանութի գործունեության կազմակերպման իրական կարողությունը, ապա միայն հնարավորություն ընձեռվում մրցութային կարգով մասնակցելու տարածքի վարձակալման գործընթացին: 
Օրենքով ներկայումս նախատեսված՝ Կառավարության որոշմամբ սահմանվող կարգով նախաորակավորված լինելու պայմանի և դրա իրականացման կարգը սահմանող սույն որոշման նպատակն է հատկապես մրցակցային դարձնել  տնտեսվարող սուբյեկտների ընտրության գործընթացը՝ որպես չափորոշիչ սահմանելով անմաքս առևտրի խանութի գործունեության գնահատման առավել էական և կարևոր հատկանիշները: 
Այս նախագծով կապահովվի անմաքս առևտրի խանութի կազմակերպման նպատակով պետական կամ համայնքային անշարժ գույքի վարձակալության իրավունքն այնպիսի անձին վերապահելու հնարավորությունը, ով հավաստված ունի անմաքս առևտրի խանութի կազմակերպման նախօրոք ստուգված կարողություն և կբացառվի նշված կարողությունը չունեցող անձի հետ տարածքի վարձակալության պայմանագրի կնքման հնարավորությունը, ինչի արդյունքում կբացառվի այն իրավիճակը, երբ տարածքը վարձակալության տրված կլինի անձի, ով չունի անմաքս առևտրի խանութի կազմակերպման կարողություն, իսկ նման կարողություն ունեցող այլ անձինք զրկված կլինեն տվյալ տարածքում այդպիսի գործունեություն կազմակերպելու հնարավորությունից, քանի որ տարածքի վարձակալ չեն: 
2. Իրավական ակտի ընդունման անհրաժեշտությունը և նպատակը
Նախագիծը մշակվել է ի կատարումն «Մաքսային կարգավորման մասին» օրենքի 284-րդ հոդվածի 2-րդ մասի և նպատակ ունի առավել օբյեկտիվ և մրցակցային դարձնել  անմաքս առևտրի խանութի տիրապետողների ռեեստրում ընդգրկվելու նպատակով տնտեսվարող սուբյեկտների ընտրության գործընթացը:

3․       Կարգավորման ակնկալվող արդյունքը.
Նախագծի ընդունման արդյունքում նախատեսվում է բարելավել անմաքս առևտրի խանութների հաշվետվողական համակարգը, միատեսակ մոտեցումներ կիրառել բոլոր անմաքս առևտրի խանութների համար, հաշվետվողականության համակարգի բարելավման արդյունքում վերահսկելի դարձնել անմաքս առևտրի խանութների գործունեությունը՝ ընդհուպ մինչև ձեռքբերումներ իրականացնող անձանց մակարդակով։ Միաժամանակ նպատակը գործող գործընթացների տարանջատումն է․ եթե մաքսային մարմինը ներկայումս մասնակցում է տարածքի վարձակալության մրցույթին, ապա որոշման ընդունման արդյունքում նախաորակավորված անձանց ցանկ կլինի, իսկ մաքսային մարմինը տարածքի վարձակալության մրցույթին մասնակցություն չի ունենա, միևնույն ժամանակ քննարկվող կարգի կիրառումը հնարավորություն կապահովի պետության համար ընտրանք կատարել անմաքս առևտրի իրականացման վայրերում տվյալ գործունեությունն իրականացնելու հավակնություններ ունեցող կազմակերպությունների շրջանակում՝ ընտրելով լավագույնին:

4. Կապը ռազմավարական փաստաթղթերի հետ.
Նախագծի ընդունումն անմիջականորեն չի բխում ռազմավարական փաստաթղթերից, սակայն նախաորակավորման կարգ ընդունելը «Մաքսային կարգավորման մասին» օրենքի 284-րդ հոդվածի 2-րդ մասի և ««Մաքսային կարգավորման մասին» Հայաստանի Հանրապետության օրենքի կիրարկումն ապահովող միջոցառումների ցանկը հաստատելու մասին» Հայաստանի Հանրապետության  վարչապետի՝ 2023 թվականի հունվարի 24-ի թիվ 74-Ա որոշման պահանջ է։

5.	Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ պետական եկամուտների կոմիտեի համապատասխան  ստորաբաժանման կողմից:

6. Պետական բյուջեի եկամուտներում և ծախսերում սպասվելիք փոփոխությունների վերաբերյալ.

Նախագծի ընդունմամբ Հայաստանի Հանրապետության պետական բյուջեում եկամուտների և ծախսերի ավելացում կամ նվազեցում չի նախատեսվում։
